
roberto rey - hezkuntzan aditua 

«Irakasle gehienek ez dakite ezer umeak hezteaz» 

Emaitza onak lortzearren, eskolek balioetan egin beharreko hezkuntza albo batera uzten dutela salatu du Roberto Rey irakasleak. 

asier Iturriagaetxebarria - BILBO 

Madrilgo FUHEM Fundazioko Hezkuntza Berrikuntzarako Zentroko zuzendaria eta Derrigorrezko Bigarren Hezkuntzako (DBH) irakaslea da Pedro Rey. Halaber, Espainiako Eskola Kontseiluko kidea da. Joan den hilean Bilbon izan zen, Partaide Ikastolen Elkarteak antolatu dituen Topaketetan parte hartzeko. Hezkuntza sistemaren egoerak «kezkatzen» duela aitortu zuen, «haurrak heztea gero eta zailagoa delako, eta horretarako baliabide gutxiago bideratzen dutelako». Hitzaldiaren ondoren, Berriarekin mintzatu zen. 

Derrigorrezko Bigarren Hezkuntzako (DBH) legeak kalitatea eta ekitatea kontzeptuak ez dituela ondo definitzen esan duzu. 

Kalitatea kontzeptuaren esanahia alde batek bakarrik zehazten du. Emaitza onak lortzea kalitatea dela uste dute askok, ikasleak ikasturtea gainditzea. Jakina, hori kalitatearen zati bat da. Baina horrek arazoak eragin ditzakeen beste zerbaitetara eraman gaitzake. Emaitza onak lortzea bakarrik nahi badu ikastetxeak, ikasle onenak hautatuko ditu. Beraz, ezin du esan kalitatea eta ekitatea kontzeptuak uztartu dituenik. Ekitate gabeko kalitateak bazterketara garamatza, eta hori da hezkuntza sistemak daukan arazorik handiena. 

Emaitza onak lortzeak ez du garrantzi handiegia herritarren artean? 

Ahalik eta ikasle gehienek emaitza onak lortzea bada helburua, hori ez da kezkagarria; baina hori ez da egiten. Eskola porrota %26koa da Espainian gutxi gorabehera. Hau da, kalean dauden hamar neska-mutikotatik hiruk ezin dute lortu oinarrizko eta derrigorrezko ikasketak izatea. Bazterketa handiegia da hori. Eskola porrotaren indizea txikiagoa izatea lortu behar da, eta hezkuntza beste era batera antolatu beharko litzateke. Bestalde, ikasketak izatea lortu duen %70aren formazioa egokia den edo ez begiratu behar da; hori da txanponaren beste aldea. 

Nola lor ditzakete ikasleek emaitza onak ? 

Lehenengo eta behin baliabideak behar dira. Gainera, hezkuntzako lana asko zaildu zaigu. Etorkin asko etorri dira oso denbora gutxian, eta horrek asko zailtzen du gure ikasle guztiekin batera lan egitea. Orain, hizkuntza menperatzen ez duen ikaslea edota atzeratuta dabilen ikaslea izan ditzaket gelan, eta hezkuntzara diru gehiago bideratzen ez badute, irakasle bakoitzak bere kargu ikasle gutxiago izateko , zaila da aurrera egitea. 

Bestetik, emakumea lan munduan sartu denez, familiak harremana galdu du eskolarekin eta haurrarekin. Eskolarengan eragin handia du horrek, haurra hezteko laguntzailerik ez daukagulako. Eskola orduen eta familiakoen ordutegiak egokitu behar dira, gurasoak eskolara ahal den neurrian hurbiltzeko.Horrezaz gainera, gaur egun dagoen irakasle eredua ez da baliagarria, batez ere DBHn. Irakaslea neska-mutikoak hezteaz arduratu behar da, eta ez ditu bere ezagutzak bakarrik zabaldu behar. Irakasle gehienek ez dakite ezer umeak hezteaz, eta duten formazioa osatu beharra daukagu, psikologia, didaktika eta antzekoak irakatsiz. Matematika asko jakitea ez da nahikoa, irakasten ere jakin behar du. Aipatu ditudan hiru aldagaiak kontuan izan gabe, egin ditzatela nahi dituzten lege guztiak, baina ez dute ezer konponduko. 

Balioetan hezteaz asko hitz egiten da, baina hori behar den moduan egiten du eskolak? 

Ez. Balioetan hezi nahi dela asko esaten da, baina horren atzean hipokresia handia dago. Nahi bai, baina azkenean emaitza onak lortzea baino ez zaio eskatzen umeari. Ondorioz, irakasleak presio handia dauka emaitzen alorrean. Gizarteak berak egiten duen presioa da. Gauzak horrela, balioen hezkuntza albo batean uzten du eskolak. Gizartean dagoen balioen analfabetismoa presio horren ondorioa da. 

Ikastetxeek ikasleak edo bezeroak nola edo hala lortzeko joeraren arriskuaz jardun duzu... 

Ikastetxeek bezeroak lortu nahi izatea logikoa da, baina hori eskolaren hezkuntza funtzioaren gainetik jartzen dute. Ikasleak lortzeko makina bat zerbitzu eskaintzen dute, baina zerikusi gutxi dute hezkuntzarekin. Oso-oso garrantzitsua da umeak gurasoekin egotea, haiekin jolastea, kontuka ibiltzea... Baina horrek esan nahi du ordu jakin batetik aurrera umeak gurasoekin egon behar duela. Eskolak, gizartearen presioaren ondorioz, hainbat zerbitzu eskaini behar ditu, umeak goizeko zortzietatik arratsaldeko zortzietara eskolan egoteko. Baina zerbitzu horiek eskainita, ikastetxeak umeak hezteko duen funtzioa alboratzen du. Umearekin ahal den ordu gehien egon behar dela esan behar die eskolak gurasoei; umeak ez duela eskolaz kanpoko jardueretan hainbeste denbora egon behar. Ikastetxe batek eskolaz kanpoko jarduerak edo zerbitzuak eskaintzen baditu, oso argi izan behar du haurra hezi behar duela ordu horietan, zerbitzuak eskaintzea ez dela nahikoa. 

